
na tāto na mātā na baṃdhurna dātā 
na putro na putrī na bhṛtyo na bhartā 
na jāyā na vidyā na vṛttirmamaiva 
gatistvaṃ gatistvaṃ tvamekā bhavāni || 1 || 
 
bhavābdhāvapāre mahāduḥkhabhīru 
papāta prakāmī pralobhī pramattaḥ 
kusaṃsārapāśaprabaddhaḥ sadāhaṃ 
gatistvaṃ gatistvaṃ tvamekā bhavāni || 2 || 
 
na jānāmi dānaṃ na ca dhyānayogaṃ 
na jānāmi taṃtraṃ na ca stotramaṃtraṃ 
na jānāmi pūjāṃ na ca nyāsayogaṃ 
gatistvaṃ gatistvaṃ tvamekā bhavāni || 3 || 
 
na jānāmi puṇyaṃ na jānāmi tīrthaṃ 
na jānāmi muktiṃ layaṃ vā kadācit 
na jānāmi bhaktiṃ vrataṃ vāpi mātaḥ 
gatistvaṃ gatistvaṃ tvamekā bhavāni || 4 || 
 
kukarmī kusaṃgī kubuddhiḥ kudāsaḥ 
kulācārahīnaḥ kadācāralīnaḥ 
kudṛṣṭiḥ kuvākyaprabaṃdhaḥ sadāhaṃ 
gatistvaṃ gatistvaṃ tvamekā bhavāni || 5 || 
 
prajeśaṃ rameśaṃ maheśaṃ sureśaṃ 
dineśaṃ niśītheśvaraṃ vā kadācit 
na jānāmi cānyat sadāhaṃ śaraṇye 
gatistvaṃ gatistvaṃ tvamekā bhavāni || 6 || 
 
vivāde viṣāde pramāde pravāse 
jale cānale parvate śatrumadhye 
araṇye śaraṇye sadā māṃ prapāhi 
gatistvaṃ gatistvaṃ tvamekā bhavāni || 7 || 
 
anātho daridro jarārogayukto 
mahākṣīṇadīnaḥ sadā jāḍyavaktraḥ 
vipattau praviṣṭaḥ pranaṣṭaḥ sadāhaṃ 
gatistvaṃ gatistvaṃ tvamekā bhavāni || 8 || 
|| iti śrīmadādiśaṃkarācāryaviracitaṃ bhavānyaṣṭakaṃ saṃpūrṇam || 


